
АЛАХТОННЫЯ ВЫКАПНЁВЫЯ РЭШТКІ Ў АДКЛАДАХ  
ВЕРХНЯГА КАЙНАЗОЯ БЕЛАРУСІ. ПАПЯРЭДНІЯ ВЫНІКІ ВЫВУЧЭННЯ. 

ЧАСТКА I: НІЖНІ ПАЛЕАЗОЙ 

Алахтонны палеанталагічны матэрыял уяўляе сабой выкапнёвыя рэшткі арганізмаў, пераадкладзеныя па-
між асадкамі рознага геалагічнага ўзросту ці генезісу. У Беларусі найбольш разнастайная асацыяцыя алахтонных 
скамянеласцяў прымеркавана да верхнекайназойскіх (у асноўным плейстацэнавых) пясчана-жвіровых утварэн-
няў. Асноўная вобласць яе паходжання, верагодна, ахоплівае тэрыторыі ўласна Беларусі, краін Балтыі і рэгіён 
Балтыйскага мора. Не выключаецца занясенне некаторых узораў з больш аддаленых раёнаў. Даплейстацэнавыя 
алахтонныя знаходкі фанеразойскіх арганізмаў маюць кембрыйскі, ардовіцкі, сілурыйскі, дэвонскі, каменна- 
вугальны, юрскі, крэйдавы і палеаген-неагенавы ўзрост. Пермскія і трыясавыя алахтонныя скамянеласці да 
гэтага часу ў Беларусі не знойдзены. Па колькасці і разнастайнасці выразна пераважаюць прадстаўнікі біёты 
ардовіка, сілура, дэвона і крэйды. Алахтонная асацыяцыя выкапнёвых з адкладаў плейстацэну Беларусі адроз-
ніваецца ад заходнееўрапейскай параўнальнай нешматлікасцю кембрыйскіх і юрскіх, умеранай прысутнасцю 
каменнавугальных і большым удзелам рэшткаў дэвонскіх арганізмаў. На ўсход ад Беларусі павялічваецца зна-
чэнне каменнавугальнага кампанента, у той час як верхнеардовіцкі і сілурыйскі знікаюць. Прычыны такой адмет-
насці могуць ляжаць у рэгіянальна-геалагічных асаблівасцях выхадаў карэнных адкладаў — крыніцаў пераадкла-
дзеных скамянеласцяў. Аўтар не звязвае пераадкладанне выключна з гіпатэтычным ледавіковым транспартаваннем 
і дапускае, што значная роля ў іх пераносе магла належаць плывучым ільдам, а таксама паступленню матэрыялу  
з разбураных лакальных адкладаў. Алахтонныя рэшткі арганізмаў заслугоўваюць падрабязнага вывучэння як важ-
ная крыніца інфармацыі аб гісторыі фарміравання верхніх інтэрвалаў асадкавага покрыва краіны. Многія пераад-
кладзеныя знаходкі прыдатныя для палеабіялагічных і палеаэкалагічных даследаванняў. 

Ключавыя словы: алахтонныя выкапнёвыя рэшткі; індыкатарныя скамянеласці; пераадкладанне; ніж-
ні палеазой; кембрый; ардовік; сілур; плейстацэн Беларусі. 

ALLOCHTHONOUS FOSSILS IN THE UPPER CENOZOIC DEPOSITS  
OF BELARUS. PRELIMINARY RESULTS OF THE STUDY.  

PART I: LOWER PALEOZOIC 

Allochthonous paleontological material is the result of redeposition of fossils between sediments of different 
geological age or genesis. In Belarus, the most diverse association of allochthonous fossils is attributed to the Upper 
Cenozoic (mainly Pleistocene) sand and gravel formations. The main area of its origin, probably, covers the territory 

of Belarus itself, the Baltic countries and the Baltic Sea area. It is also possible that some samples originated from 
more remote areas. Pre-Pleistocene allochthonous specimens of Phanerozoic organisms in Belarus are Cambrian, 
Ordovician, Silurian, Devonian, Carboniferous, Jurassic, Cretaceous, and Paleogene-Neogene. Permian and Triassic 
fossils have not yet been found so far. Representatives of the Ordovician, Silurian, Devonian, and Cretaceous biota 
predominate in terms of number and diversity. The allochthonous association of fossils from the Pleistocene sediments 
of Belarus differs from the Western European one by the relative scarcity of Cambrian and Jurassic fossils, the mode-
rate presence of Carboniferous and the greater proportion of Devonian organic remains. To the east of Belarus, the 
portion of the Carboniferous component increases, while the Upper Ordovician and Silurian disappear. The reasons for 
such differences may lie in the regional geological features of bedrock sediments which are the sources of reworked 
fossils. The author does not connect redeposition exclusively with hypothetical glacial transport and admits that a sig-
nificant role in their transport could be attributed to floating ice, as well as to the origin of material from local sedi-
ments. Allochthonous organic remains deserve a detailed study as an important source of data about the history of the 
formation of the upper intervals of the sedimentary cover of Belarus. Many allochthonous fossil specimens are sui-
table for paleobiological and paleoecological studies. 

Key words: allochthonous fossils; characteristic fossils; redeposition; Lower Paleozoic; Cambrian; Ordovician; 
Silurian; Pleistocene of Belarus. 

Fig. 53. Ref.: 45 titles. 

Уводзіны. Алахтонныя выкапнёвыя рэшткі з’яўляюцца вынікам разбурэння асадка-
вых горных парод і пераадкладання заключанага ў іх палеанталагічнага матэрыялу ў іншыя 
ўтварэнні, як паблізу, так і з далёкім перамяшчэннем. Пераадкладанне адбываецца пераваж-
на ў маладзейшыя асадкі, аднак перш за ўсё для мікраскапічных аб’ектаў можа быць накі-
равана і ў больш старажытныя пароды. 

Алахтонны матэрыял, пашыраны ў глініста-пясчана-жвіровых («валунных») адкладах 
верхняга кайназою Беларусі, традыцыйна звязваецца з дзейнасцю плейстацэнавых зледзя-
ненняў. Гэта прыводзіць да ігнаравання іншых варыянтаў, сярод якіх: перанос плывучымі 
ільдамі, паступленне з неглыбока залеглых карэнных парод, рэліктавае паходжанне з разбу-
раных у мінулым лакальных адкладаў і г. д. Разам з тым маштабнае ледавіковае выворванне 
не знаходзіць бясспрэчнага пацверджання на прыкладах сучасных ледавікоў [1]. Па гэтых 
прычынах тэрмін «ледавіковыя» ў далейшым тэксце не ўжываецца. 

Незалежна ад спосабаў паходжання, іх канчатковым вынікам з’яўляецца змешаная 
асацыяцыя выкапнёвых арганізмаў з адкладаў большасці геалагічных сістэм і з плошчы, 
якая вымяраецца тысячамі квадратных кіламетраў. Яе навуковае значэнне заключаецца (але 
не абмяжоўваецца) у наступным: 

1) некаторыя алахтонныя аб’екты з’яўляюцца індыкатарамі сваёй геаграфічнай радзі-
мы і могуць быць паказнікамі шляхоў пераносу. Радзіма разам з тэрыторыяй уласна Белару-
сі можа ахопліваць Балтыйскае мора і яго астравы, Скандынавію, поўнач Усходне-Еўрапей-
скай, усход і паўночны ўсход Сярэднееўрапейскай раўнін. Нельга выключаць удзел Бела-
морскага і некаторых іншых рэгіёнаў; 

2) крыніцамі многіх алахтонных знаходак могуць быць поўнасцю ці большай часткай
разбураныя масівы (комплексы) горных парод і старажытныя карбанатныя платформы, на-
прыклад, адклады ніжняга палеазою Фінляндыі і Батнічнай затокі [2]. Гіпатэтычныя ардо-
віцкія тоўшчы ў вобласці Белага мора разглядаюцца як радзіма шэрагу разнавіднасцяў галек  
з рэшткамі арганізмаў, пераадкладзеных у асадкі міяцэну-плейстацэну паўночнай Еўропы [3]; 

3) пераадкладзены матэрыял прыдатны для вывучэння марфалогіі і сістэматыкі выка-
пнёвых арганізмаў, у тым ліку вымерлых груп (малюнкі 1—9), палеабіялагічных і палеа-
экалагічных з’яваў (малюнкі 10—18). 

Ніжэй коратка абагульняюцца асноўныя вынікі даследавання алахтонных рэшткаў арга-
нізмаў і іх геалагічнага ўзросту з покрыўных (пераважна плейстацэнавых) утварэнняў Беларусі. 

Малюнкі 1—9. — Прадстаўнікі некаторых вымерлых груп арганізмаў (алахтонныя знаходкі): 
1, 2 — рэцэптакуліты (Receptaculita, аддзел Chlorophyta (?): 1 — прышліфоўка, ардовік ці сілур, 
Пралескі, Маладзечанскі р-н, 2 — эрадзіраваны ўзор, ардовік ці сілур, Старадарожскі р-н; 3, 4 — 
канулярыя (Conulariida, тып Cnidaria (?): 3 — фрагмент панцыра і рэканструкцыя арганізма, 4 — 
папярочнае сячэнне, верхні ардовік, катыйскі ярус, Зосіна, Дзяржынскі р-н; 5 — тэнтакуліты 
(Tentaculita, тып Mollusca (?), рэшткі панцыраў, сілур (?), Бярэжа, Дзяржынскі р-н; 6 — хіяліты 
(клас Hyolitha, тып Mollusca (?), ядро, выгляд зверху і збоку, верхні ардовік, Пралескі, Мала-
дзечанскі р-н; 7 — дэндроідныя грапталіты (Graptolithina, клас Pterobranchia, тып Hemichordata): 
хітынавыя рэшткі калоній (складзена з двух фрагментаў розных калоній з аднаго і таго ж узора 
пароды), верхні ардовік, сандбійскі ярус (DI), Пралескі, Маладзечанскі р-н; 8 — Asaphus kotlukovi 
Balashova (Trilobita, тып Arthropoda): панцыр; сярэдні ардовік, дарывільскі ярус (CIa), Дабранёва, 
Лагойскі р-н (экз. Заалагічнага музея Беларускага дзяржаўнага ўніверсітэта); 9 — канадонты 
(Conodonta, тып Chordata): канадонтавы элемент; верхні дэвон, франскі ярус, Хмелеўка, Мінскі р-н.  

  Маштабныя лінейкі: 1 см (1, 2, 4—6), 5 мм (3, 7), 200 мкм (9), даўжыня ўзора (8) — 9,8 см 

Figures 1—9. — Representatives of some extinct organic groups (allochthonous material): 1, 2 — 
Receptaculita (Division Chlorophyta (?): 1 — polished specimen, Ordovician or Silurian, Pralieski in 
Maladziechna district, 2 — specimen with eroded surface, Ordovician or Silurian, Staryja Darogi 
district; 3, 4 — Conulariida (Phylum Cnidaria (?): 3 — shell fragment and a reconstruction of the life 
form, 4 — transverse section, Upper Ordovician, Katian, Zosina in Dziarzhynsk district; 5 — Tenta-
culita (Phylum Mollusca (?), fragmentary shells, Silurian (?), Biarezha in Dziarzhynsk district; 6 — 
Hyolitha (Phylum Mollusca (?), cast, top and side view, Upper Ordovician, Pralieski in Maladziechna 
district; 7 — Dendroid graptolites (Graptolithina, Class Pterobranchia, Phylum Hemichordata): chitinous 
remnants of colonies (combined from two fragments of different colonies from the same rock 
sample), Upper Ordovician, Sandbian (DI), Pralieski in Maladziechna district; 8 — Asaphus kotlukovi 
Balashova (Trilobita, Phylum Arthropoda): exoskeleton, Middle Ordovician, Darriwilian (CIa), 
Dabraniova in Lagoysk district (specimen of the Zoological Museum of the Belarusian State 
University); 9 — Conodonts (Conodonta, Phylum Chordata): conodont element; Upper Devonian, 
Frasnian, Khmielieuka in Minsk district. Scale bars are: 1 сm (1, 2, 4—6), 5 mm (3, 7), 200 microns (9),  

   total length of specimen (8) — 9,8 сm 

Малюнкі 10—18. — Палеаэкалагічныя з’явы і ўзаемадзеянні арганізмаў (алахтонны матэрыял): 
10, 11 — хімічная біяэрозія: галька дэвонскага (?) вапняка з каналамі свідравання, 10 — паверхня  
з вусцямі каналаў, 11 — папярочны раскол з каналамі ў прадольным сячэнні, Чаркасы, Мінскі р-н; 12 — 
прыжыццёвае абрастанне караліта Rugosa (пазначаны стрэлкай) ланцужком каралітаў Catenipora, 
сілур, Зэльва, Слонімскі р-н; 13 — Caunopora: сімбіятычная супольнасць карала Syringopora (Anthozoa) 
і губкі (Stromatoporoidea), папярочнае сячэнне, сілур, Хмелеўка, Мінскі р-н; 14 — чэрвепадобныя 
сімбіёнты (пазначаны стрэлкамі) у цэнастэўме страматапораідэі (Stromatoporoidea), сярэдні ці верхні 
дэвон (?), Града, Асіповіцкі р-н; 15 — створка брахіяподы, прасвідраваная драпежнай гастраподай 
(Oichnus Bromley), ардовік, Чаркасы, Мінскі р-н; 16 — прыжыццёвае абрастанне паліпняка Mastopora 
compacta (Tchernychev) (цэнтральная частка ўзора) паліпняком Alveolites suborbicularis Lamarck 
(Anthozoa, Tabulata). Стрэлкамі пазначаны вусці эндабіёнтаў. Верхні дэвон, франскі ярус, Мінск, 
тэхнагенны грунт; 17, 18 — заарыі імшанак (Bryozoa, Trepostomida) з вусцямі эндабіёнтаў (пазначаны 
стрэлкамі), выгляд зверху, сярэдні ці верхні ардовік: 17 — Мінская вобласць, невядомае месцазнаход-
жанне, 18 — Векшыцы, Мінскі р-н. Маштабныя лінейкі: 1 см (10, 11, 16), 5 мм (13, 17, 18), 2 мм (14).  
                              Дыяметр Rugosa (12) — 5 мм. Дыяметр свідравання (15) — 3,5 мм 
 

Figures 10—18. — Paleoecological phenomena and interactions of organisms (allochthonous 
material): 10, 11 — Chemical bioerosion: a pebble of Devonian (?) limestone with borings, 10 — surface with 
boring openings, 11 — transverse split surface with borings in longitudinal section, Charkasy in Minsk district; 
12 — Lifetime encrustation of a Rugosa corallite (indicated by an arrow) by a chain of Catenipora corallites, 
Silurian, Zelva in Slonim district; 13 — Caunopora: a symbiotic community of Syringopora (Anthozoa) and 
Porifera (Stromatoporoidea), transverse section, Silurian, Khmielieuka in Minsk district; 14 — Symbiotic 
worms (indicated by arrows) in a coenosteum of Stromatoporoidea, Middle or Upper Devonian (?), Grada in 
Аsipovichy district; 15 — A brachiopod valve drilled by a predatory gastropod (Oichnus Bromley), Ordovician, 
Charkasy in Minsk district; 16 — Lifetime encrustation of a Mastopora compacta (Tchernychev) colony 
(central part of specimen) by an Alveolites suborbicularis Lamarck (Anthozoa, Tabulata) colony, arrows 
indicate openings of endobionths, Upper Devonian, Frasnian, Міnsk, artificial soil; 17, 18 — Zoaria of Bryozoa 
(Trepostomida) with openings of endobionths (indicated by arrows), top view, Middle or Upper Ordovician: 17 — 
Minsk region (location unknown), 18 — Viekshycy in Minsk district. Scale bars are: 1 сm (10, 11, 16), 5 mm 
(13, 17, 18), 2 mm (14). Diameter of the Rugosa coralite (12) — 5 mm. Diameter of the boring (15) — 3,5 mm 

Гісторыя вывучэння. Раннія паведамленні аб алахтоннай прыродзе выкапнёвага матэ-
рыялу палеазоя і мезазоя ў пясчана-гліністым покрыве Беларусі з’явіліся ў першай палове  
і сярэдзіне ХІХ стагоддзя. У гэтых працах адзначаўся змешаны склад пераадкладзеных рэшт-
каў як сведчанне рознасці іх геаграфічнага паходжання, а спосаб пераносу звязваўся з дрыф-
там і дылювіяльнымі патокамі [4—6]. У перыяд пашырэння ледавіковай гіпотэзы (канец ХІХ — 
пачатак ХХ стагоддзя) звесткі аб валунах асадкавых парод з выкапнёвымі арганізмамі і аб 
іншых формах пераадкладзенай арганікі (бурштын) прыводзіліся ў многіх геалагічных пуб-
лікацыях і справаздачах [7—13]. Нягледзячы на тое, што ў працах геолагаў ХІХ стагоддзя 
дапускалася мясцовае паходжанне часткі гэтых аб’ектаў [5; 10; 14; 15], пазнейшыя даслед-
чыкі звычайна апрыёры далучаюць іх да ледавіковых і разглядаюць перанесенымі з далёкай 
адлегласці. Сярод нешматлікіх выключэнняў — работы І. Р. Підоплічка, які лічыў валунныя 
адклады вынікам спалучэння дзейнасці плывучых ільдоў і разбурэння аўтахтонных масіваў. 
Ім былі абагульнены тагачасныя звесткі аб геаграфічным размеркаванні валуноў асадкавых 
парод ва Усходняй Еўропе, уключна з тэрыторыяй Беларусі [16]. 

У 1970—1990 гадах па выніках вывучэння вялікіх аб’ёмаў керну свідравін з’яўляюцца 
дадзеныя аб прысутнасці пераадкладзеных рэшткаў арганізмаў, перш за ўсё раслінных мік-
равыкапнёвых, у многіх фанеразойскіх тоўшчах Беларусі [17—21]. 

У нядаўні час апублікаваны першыя вынікі вывучэння алахтонных рэшткаў сілурыйскіх 
і дэвонскіх хрыбетных [22—24], палеазойскіх і мезазойскіх каралаў і іншых арганізмаў з адк-
ладаў плейстацэну Беларусі [25—30]. Адметны вынік навейшых даследаванняў — выяўленне 
разнастайнай алахтоннай мікрафаўны, якая часткова паходзіць непасрэдна з карэнных утва-
рэнняў тых жа раёнаў і часткова з’яўляецца матэрыялам параўнальна далёкага пераносу ці 
шматразовага пераадкладання. Гэта павялічвае значнасць алахтонных выкапнёвых для 
палеагеаграфіі і геалогіі ў якасці індыкатараў карэнных крыніц покрыўных адкладаў. 

 
Матэрыялы і метады даследавання. Рабочая калекцыя прадстаўлена знаходкамі вы-

капнёвых рэшткаў з пясчана-жвіровых радовішчаў, галечных акумуляцый вадатокаў, па-
верхняў палёў, будаўнічых катлаванаў і іншых прыродных і штучных агаленняў покрыўных 
адкладаў. Для падрыхтоўкі знаходак выкарыстоўвалася механічная прэпарацыя, прыгата-
ванне празрыстых шліфоў, паліраваных прышліфовак і латэксных рэплік. Мікраскапічныя 
рэшткі вылучаліся з галек і валуноў карбанатных парод 9—15 %-най воцатнай кіслатой,  
з пясчаных і гліністых асадкаў — прамываннем. Для фатаграфавання ўжываліся аптычныя  
і электронна-мікраскапічныя метады. Вызначэнне сістэматычнай прыналежнасці часткі матэ-
рыялу (каралы Tabulata і Rugosa, прадстаўнікі некаторых іншых груп) выконваў аўтар. Па-
леазойскія хрыбетныя ідэнтыфікаваны канд. геол.-мінер. навук Д. П. Плаксам (Беларускі на-
цыянальны тэхнічны ўніверсітэт). Для вызначэння асобных знаходак аўтар кансультаваўся  
з наступнымі палеантолагамі: канд. геол.-мінер. навук Я. А. Вевель (Інстытут геалогіі Комі 
навуковага Цэнтра Уральскага аддзялення Расійскай акадэміі навук, Расія); Н. Ю. Анікіна 
(Цэнтральная горна-геалагічная лабараторыя, Расія) — фарамініферы; F. Rhebergen (Нідэр-
ланды) — ардовіцкія губкі; Dr. A. May (ФРГ) — страматапораідэі; канд. геол.-мінер. навук 
В. Л. Касавая (Усерасійскі геалагічны навукова-даследчы інстытут) — ругозы карбона; 
Dr. H. Löser (National Autonomous University of Mexico, Мексіка) — кайназойскія склерак-
тыніі; докт. геол.-мінер. навук В. І. Пушкін (Беларускі навукова-даследчы геолагаразведач-
ны інстытут) — ардовіцкія імшанкі; Dr. L. Hints (Tallinn University of Technology, Эстонія), 
Dr. L. E. Popov (University of Wales, Вялікабрытанія) — палеазойскія брахіяподы; Dr. O. Vinn 
(University of Tartu, Эстонія) — палеазойскія сімбіёнты; H. Schöning (ФРГ), Dr. J. Koppka 
(Gerolstein Natural History Museum, ФРГ), А. В. Бродскі (Санкт-Пецярбургскі дзяржаўны 
ўніверсітэт, Расія); А. У. Крылоў (Усерасійскі геалагічны навукова-даследчы інстытут) — 
трылабіты; Dr. D. М. Rohr (Sul Ross State University, ЗША); Dr. R. B. Blodgett (ЗША) — 
гастраподы; Dr. O Tinn (University of Tartu, Эстонія), І. А. Еўдакімава (Усерасійскі геалагіч-

ны навукова-даследчы інстытут) — астракоды; Dr. N. Schlüter (Leibniz Institute for Evolution 
and Biodiversity Science, ФРГ) — мезазойскія ігласкурыя; Dr. M. Szabó (Hungarian Natural 
History Museum, Венгрыя) — мезазойскія рыбы. 

 
Вынікі даследавання і іх абмеркаванне. Прыведзеныя ніжэй выкапнёвыя формы 

прадстаўляюць толькі невялікую частку фактычнай разнастайнасці алахтонных палеан-
талагічных матэрыялаў Беларусі. Яны даюць прыблізнае ўяўленне аб узросце парод, з якіх 
былі сфарміраваны покрыўныя адклады. Асвятленне больш цэласнай карціны магчыма па 
выніках далейшага сістэматычнага вывучэння калекцый з розных раёнаў краіны. 

Валуны пратэразойскіх асадкавых парод (аргіліты, алеўраліты, пясчанікі, гравеліты) 
пашыраны амаль па ўсёй тэрыторыі Беларусі, аднак рэшткі арганізмаў у іх не даследаваліся. 

Кембрый у калекцыі аўтара прадстаўлены адзінкавай знаходкай валуна гарызантальна-
слаістага пясчаніка з вертыкальнымі норкамі Skolithos Haldeman (Пралескі, Маладзечанскі р-н) 
(малюнак 19). У Скандынаўска-Балтыйскай вобласці найбольшае пашырэнне гэтай формы ад-
павядае ніжнім аддзелам кембрыя [31; 32]. Бліжэйшыя агаленні ніжнекембрыйскіх парод 
знаходзяцца ў Эстоніі. Норкі Skolithos сустракаюцца і ў маладзейшых адкладах фанеразоя [33]. 

Ардовік характарызуецца разнастайнай асацыяцыяй скамянелых рэшткаў. Петрагра-
фічнае падабенства многіх валуноў і галек да парод карэнных выхадаў раёну Балтыйска-
Ладажскага глінта сведчыць аб іх балтыйскім паходжанні, у сувязі з чым для знаходак  
ардовіцкага ўзросту ўжываюцца назвы Балтыйска-Скандынаўскіх рэгіянальных ярусаў (рэгія-
ярусаў) і пад’ярусаў (малюнак 21). Большасць гэтых назваў выкарыстоўваецца і ў стратыгра-
фічнай схеме ардовіцкіх адкладаў Беларусі [34], якія залягаюць на глыбіні да некалькіх 
сотняў метраў і не выступаюць на паверхні [35]. 

 
 

 
 

Малюнкі 19—20. — Рэшткі арганізмаў кембрыя і ніжняга ардовіка: 19 — пясчанік  
з норкамі Skolithos Haldeman, кембрый, Пралескі, Маладзечанскі р-н; 20 — пясчанік  
з рэшткамі беззамковых брахіяпод, ніжні ардовік, трэмадоцкі ярус, покрыўныя пяскі  
           каля Раванічаў, Чэрвеньскі р-н [36]. Маштабныя лінейкі — 1 см (1) і 5 мм (2) 
 
Figures 19—20. — Cambrian and Lower Ordovician fossils: 19 — Sandstone with burrows 
of Skolithos Haldeman, Cambrian, Praleski in Maladziechna district; 20 — Sandstone with 
inarticulate brachiopods, Lower Ordovician, Tremadocian, surficial sand near Ravanichy,  
                         Chervien district [36]. Scale bars are 1 cm (1) and 5 mm (2) 

Ніжні ардовік. Да трэмадоцкага яруса аднесены валуны кварцавага пясчаніка з без-
замковымі брахіяподамі («аболавы пясчанік») (малюнак 20) з Лагойскага (Бяларучы) і Чэр-
веньскага (Раванічы) р-наў. 

Сярэдні ардовік. Узоры парод дапінскага яруса (дапінгія) сабраны на Мінскім узвышшы 
і прадстаўлены галькай глаўканітавага вапняка з трылабітамі Megistaspis polyphemus (Brög-
ger) [27] і некаторымі іншымі знаходкамі. У прыватнасці, вапнякі з астракодамі Conchoprimi-
tia sp., чыя даўжыня дасягае 7 мм, нагадваюць пароды слаёў Lanna і Holen Швецыі (верхняя 
частка дапінгія і ніжняя частка дарывіла) (O. Tinn, прыватнае паведамленне). 
 
 

 
 

Малюнак 21. — Стратыграфічная прымеркаванасць інды-
катарных выкапнёвых ардовіка. Балтыйскія рэгіянальныя 
ярусы: АII — пакерорцкі, АIII — варангускі, BI — хунебергскі і бі-
лінгенскі, BII — волхаўскі, BIII — кундаскі, CIa — азерыскі, CIb — 
ласнамягіскі, CIc — ухакускі, CII — кукрузескі, CIII—DI — халья-
ласкі, DII — кейласкі, DIII — аандускі, E — ракверэскі, FIa —  
   набаласкі, FIb — вормсіскі, FIc — піргускі, FII — поркуніскі [31] 
 
Figure 21. — Stratigraphic confinement of characteristic 
Ordovician fossils. Baltic Regional Stages: АII — Pakerort, АIII — 
Varangu, BI — Hunneberg and Billingen, BII — Volkhov, BIII — 
Kunda, CIa — Aseri, CIb — Lasnamägi, CIc — Uhaku, CII — 
Kukruse, CIII—DI — Haljala, DII — Keila, DIII — Oandu, E — Rakvere,  
    FIa — Nabala, FIb — Vormsi, FIc — Pirgu, FII — Porkuni [31] 

Да дарывільскага яруса аднесены шматлікія галькі і валуны (у некаторых выпадках — 
пліты папярочнікам да 1,5 м) вапнякоў і даламітаў з рэшткамі трылабітаў, малюскаў (цэ-
фалаподы (малюнкі 22—26), хіяліты, гастраподы), брахіяпод, ігласкурых, з хадамі ілаедаў. 
Гэтыя пароды могуць паходзіць з рэгіяярусаў BIII, CIa, CIb. Да CIa адносяцца знаходкі аалі-
тавых вапнякоў «верхняга чачавічнага слоя» (Мінскае ўзвышша). Пароды CIb прадстаўлены 
даламітызаванымі і фасфатызаванымі вапнякамі з аалітамі і рэшткамі цэфалапод (раён Фа-
ніпаля). Індыкатар BIII — аалітавы вапняк «ніжняга чачавічнага слоя» (Мінскае ўзвышша). 
Падобны ўзрост, верагодна, маюць і шматлікія валуны вапнякоў з цэфалаподамі (паўночная 
і цэнтральная Беларусь), а таксама ўзоры трылабітаў Pliomera fisheri (Eichwald) [27]. Ма-
ладзейшыя інтэрвалы прадстаўлены сярод іншага даламітамі з рэшткамі трылабітаў Illaenus 
exсellens Holm (CIa), вапнякамі з трылабітамі Chasmops odini (Eichwand) і Asaphus niezkows-
kii Schmidt (верагодна, CIc ці CII) [27], хіялітамі і гастраподамі (напрыклад, Ecculiomphalus 
increscens (Eichwald), малюнак 28) (CIa—CII). 

Унікальнае месцазнаходжанне адкладаў кембрыя і ардовіка (да ніжніх інтэрвалаў 
дарывіла ўключна) — ізаляваныя масівы парод у Чэрвеньскім р-не [36]. Працамі 1891—
1953 гадоў, дапоўненымі ў 2020—2022 гадах, тут выяўлены гліны верхняга кембрыя; пясча-
нікі з беззамковымі брахіяподамі, гліны і аргіліты з грапталітамі Rhabdinopora трэмадоцкага 
яруса (АII), глаўканітавыя гліны з мікрафаўнай (канадонты, дробная ракавінная фаўна, ігла-
скурыя, губкі) флойскага яруса (BI), глаўканітавыя вапнякі з брахіяподамі, трылабітамі  
і слядамі жыццядзейнасці арганізмаў дапінскага і ніжняй часткі дарывільскага ярусаў (BII  
і магчыма BIII). Паходжанне масіваў звязваецца з ледавіковым пераносам ці з рэліктавымі 
астанцамі лакальных адкладаў [36; 37]. 

Верхні ардовік. Да ніжняй часткі сандбійскага яруса (CII) аднесены вапняковыя галькі  
з рэшткамі трылабітаў, брахіяпод (малюнак 27), імшанак і іншых арганізмаў [27]. З рэгіяналь-
нага пад’яруса ідаверэ (Idavere, CIII) можа паходзіць частка знаходак галаваногіх Endoceras Hall 
і роднасных ім цэфалапод з многіх пунктаў краіны. Рэгіянальны пад’ярус йыхві (Jõhvi, DI) 
прадстаўлены валунамі зеленавата- і жоўта-шэрага гліністага вапняка з імшанкамі, трылабі-
тамі, злепкамі норак Amphorichnus papillatus Männil (малюнак 29), хіялітамі, водарасцямі 
Mastopora Eichwald, брахіяподамі і дэндроіднымі грапталітамі (малюнак 7). Індыкатарамі па-
род DII можна лічыць вапнякі, у тым ліку акрамнелыя, з трылабітамі Asaphus kegelensis Schmidt, 
Conolichas depressus (Angelin), Keilapyge laevigata (Schmidt) [27]. Да DII—DIII (сандбій—катый) 
належаць вапнякі з імшанкамі Proavella і Oanduella і брахіяподамі Sowerbyella (Sowerbyella) 
tenera (Rõõmusoks) (малюнкі 30, 32). Геаграфічнае пашырэнне валуннага матэрыялу сандбія 
супадае з указаным вышэй для дарывільскіх знаходак. 

Валуны і галька парод катыйскага яруса складаюцца з разнастайных вапнякоў з тры-
лабітамі Isotelus remigium (Eichwald), Stenopareia linnarssoni Holm, Toxochasmops sp., падоб-
ных да парод DIII і E Эстоніі [27]. Пераважна да E і FIa належаць вадарасцёвыя вапнякі  
з Mastopora Eichwald, Cyclocrinites Eichwald і Coelosphaeridium F. Roemer (малюнак 31). 
Варта адзначыць, што стратыграфічны дыяпазон гэтых водарасцяў значна шырэйшы і па-
чынаецца ад CIc (сярэдні ардовік). Галькі парод FIb і FIc утрымліваюць каралы Catenipora 
tapaensis (Sokolov) (малюнак 33), Acidolites schmidti (Sokolov) і інш. Сустракаюцца шматлі-
кія адасобленыя ўзоры Tabulata i Rugosa, валуны з сумесным знаходжаннем ругоз і табулят, 
напрыклад, Estonielasma hemicymatelasma (Reiman) і Paleofavosites schmidti Sokolov (маг-
чыма, FIb). Да верхніх ярусаў ардовіка адносяцца табуляты Sarcinula Lamarck (малюнак 34). 
Гэтыя скамянеласці пашыраны ў пераадкладзеным стане ў неагене—плейстацэне ад Нідэр-
ландаў [38; 39] да Беларусі. У карэнных адкладах Эстоніі каралы Sarcinula знойдзены ад 
рэгіяяруса Е да, магчыма, ніжніх інтэрвалаў сілура [40; 41]. 

Пародамі-індыкатарамі з’яўляюцца вапнякі і даламіты з водарасцямі Palaeoporella va-
riabilis Stolley (малюнак 35), распаўсюджаныя ў валунных адкладах паўночных схілаў Бела-
рускай грады; іх карэнныя выхады прымеркаваны да паўночнай Эстоніі (галоўным чынам 
FIc). Больш шырокі стратыграфічны дыяпазон (пераважна верхняя частка сандбія — верх-
няя частка катыя) уласцівы водарасцям Vermiporella Stolley, таксама частым у валунным ма-
тэрыяле Беларусі. 

Малюнкі 22—36. — Рэшткі арганізмаў сярэдняга і верхняга ардовіка: 22—27: галаваногія малюскі 
(Cephalopoda), 22 — фрагмент ядра, сярэдні ардовік ці ніжняя частка верхняга ардовіка, Мглё, 
Смалявіцкі р-н (экз. Заалагічнага музея Беларускага дзяржаўнага ўніверсітэта), 23 — фрагмент ядра, 
BIII—CIa, Векшыцы, Мінскі р-н, 24 — фрагмент ядра, выгляд збоку і ў папярочным сячэнні, сярэдні 
ардовік ці ніжняя частка верхняга ардовіка, Леднікі, Дзяржынскі р-н, 25 — фрагмент з рэшткамі 
знешняга слоя, BIII—CIa, Векшыцы, Мінскі р-н, 26 — ядро, BIII (?), Ерамеевічы, Лідскі р-н (экз. М. Я. Су-
прона), 27 — Cyrtonotella (Brachiopoda), CII, Леднікі, Дзяржынскі р-н; 28 — Ecculiomphalus increscens 
(Eichwald) (Gastropoda), ядро, CIb—CII, Хмелеўка, Мінскі р-н; 29 — Amphorichnus papillatus Männil 
(сляды жыццядзейнасці), DI, Пралескі, Маладзечанскі р-н; 30 — Proavella proava (Eichwald) (Bryozoa), 
DII—DIII, Векшыцы, Мінскі р-н; 31 — вадарасцёвы вапняк з Mastopora Eichwald, Cyclocrinites Eichwald  
і Coelosphaeridium F. Roemer (Algae), Е—FIa, Віцебскі р-н, даламітавы кар’ер Гралёва, ускрышныя 
плейстацэнавыя супескі; 32 — Sowerbyella (Sowerbyella) tenera (Rõõmusoks) (Brachiopoda), DII—DIII, 
Падбярэжжа, Дзяржынскі р-н; 33, 34 — каралы (Anthozoa): 33 — Catenipora tapaensis (Sokolov), FIb—
FIc, Старадарожскі р-н, 34 — Sarcinula organum (L.), папярочнае і прадольнае сячэнні, Е—FII, 
Старадарожскі р-н; 35 — Palaeoporella variabilis Stolley (Algae), FIc, Леднікі, Дзяржынскі раён; 36 — 
Eostropheodonta sp. (Brachiopoda), верхні ардовік (FII) ці ніжні сілур, Заслаўe, Мінскі р-н. Маштабныя  
                                      лінейкі: 3 мм (33), 5 мм (23, 34), 1 cм (22, 24—32, 35, 36) 

 
Figures 22—36. — Middle and Upper Ordovician fossils: 22—27: Cephalopods, 22 — Fragmentary 
cast, Middle Ordovician or lower part of Upper Ordovician, Mglio in Smaliavichy district (specimen of the 
Zoological Museum of the Belarusian State University), 23 — Fragmentary cast, BIII—CIa, Viekshycy in 
Minsk district, 24 — Fragmentary cast, side view and transverse section, Middle Ordovician or lower part of 
Upper Ordovician, Liedniki in Dziarzhynsk district, 25 — Fragment with remains of the external layer, BIII—
CIa, Viekshycy in Minsk district, 26 — Cast, BIII?, Yeramieyevichy in Lida district (specimen of  
M. Y. Supron); 27 — Cyrtonotella (Brachiopoda), CII, Liedniki in Dziarzhynsk district; 28 — Ecculiomphalus 
increscens (Eichwald) (Gastropoda), cast, CIb—CII, Khmielieuka in Minsk district; 29 — Amphorichnus 
papillatus Männil (ichnofossil), DI, Pralieski in Maladziechna district; 30 — Proavella proava (Eichwald) 
(Bryozoa), DII—DIII, Viekshycy in Minsk district; 31 — Limestine with Mastopora Eichwald, Cyclocrinites 
Eichwald and Coelosphaeridium F. Roemer (Algae), Е—FIa, Pleistocene boulder clay in the dolomite pit of 
Graliova near Viciebsk; 32 — Sowerbyella (Sowerbyella) tenera (Rõõmusoks) (Brachiopoda), DII—DIII, 
Padbiarezhzha in Dziarzhynsk district; 33, 34 — Corals (Anthozoa): 33 — Catenipora tapaensis (Sokolov), 
FIb—FIc, Staryja Darogi district, 34 — Sarcinula organum (L.), transverse and longitudinal sections, Е—FII, 
Staryja Darogi district; 35 — Palaeoporella variabilis Stolley (Algae), FIc, Liedniki in Dziarzhynsk district;  
36 — Eostropheodonta sp. (Brachiopoda), Upper Ordovician (FII) or Lower Silurian, Zaslauie in Minsk  
                  district. Scale bars are 3 mm (33), 5 mm (23, 34), 1 cm (22, 24—32, 35, 36) 

З адкладаў хірнанцкага яруса (FII) могуць паходзіць некаторыя знаходкі табулят Sarci-
nula, а таксама брахіяпод Eostropheodonta Bancroft (малюнак 36). 

У жвіровых адкладах прысутнічае мноства выкапнёвых рэшткаў, ізаляваных ад горнай 
пароды. Сярод іх — паўсферычныя заарыі імшанак (гл. малюнкі 17, 18), звычайных у сярэд-
нім і верхнім ардовіках Балтыйскага рэгіёну. Адзін з найбольш пашыраных прадстаўнікоў — 
Mesotrypa excentrica Modzalevskaya — характэрны ў асноўным для сандбійскага яруса [42]. 
Акрамнелыя сферычныя шкілеты губак (Carpospongia Rauff, Caryospongia Rauff і інш.) 
паходзяць, галоўным чынам, з інтэрвалу CIII—FIb (сандбій—катый). 

Ардовіцкі валунны матэрыял знойдзены амаль на ўсёй тэрыторыі Беларусі (малюнак 37). 
Па літаратурных звестках [39], з улікам дадзеных музеяў і паведамленняў прыватных калек-
цыянераў, ардовіцкія пераадкладзеныя арганізмы частыя ў паўднёвай Швецыі, Нідэрландах, 
паўночных Германіі і Польшчы і ў краінах Балтыі. Узоры верхнеардовіцкіх каралаў Ca-
tenipora выяўлены на стаянцы палеалітычнага чалавека «Юдзінава» ў Бранскай вобл. Расіі 
(вызначэнне аўтара па фатаздымках А. А. Разлуцкай, НАН Беларусі).  

 
 

 
 

Малюнак 37. — Пашырэнне алахтоннага матэрыялу кембрыя, 
ардовіка і сілура ў Беларусі: 1 — прыблізная вобласць пашы-
рэння; 2 — раёны верагоднай прысутнасці алахтонных знаходак 
ардовіка і сілура; 3 — ізаляваныя масівы кембрыя — сярэдняга 
ардовіка; 4 — месцы знаходак пераадкладзеных узораў кембрыя (Є)  
                                      і ніжняга ардовіка (O1) 
 
Figure 37. — Distribution of Cambrian, Ordovician and Silurian 
allochthonous material in Belarus: 1 — Approximate area of distriburion;  
2 — Areas of probable occurrence of Ordovician and Silurian allochthonous 
material; 3 — Isolated Cambrian-Middle Ordovician rock massifs; 4 —  
Localities of occurrence of Cambrian (Є) and Lower Ordovician (O1)  
                                           allochthonous material 

Прысутнасць валуноў і галек ардовіка ў Ленінградскай, Цвярской і Наўгародскай аб-
ласцях Расіі можа быць звязана з лакальнымі выхадамі ці астанцамі ардовіцкіх парод. У паўд-
нёвым напрамку поле пашырэння ардовіцкіх валуноў і галек заходзіць на тэрыторыю Украіны, 
дзе «сілурыйскія», ці, па сучасных уяўленнях, ардовіцкія і сілурыйскія пароды знойдзены  
ў Кіеўскай, Чарнігаўскай, Чаркаскай і Палтаўскай абл. [16]. У сукупнасці ўся акрэсленая 
вобласць значна шырэйшая за плошчу развіцця карэнных адкладаў Скандынаўска-Балтый-
скага ардовіка і шматкроць перавышае плошчу іх сучасных выхадаў на паверхню. 

Сілур. Выкапнёвыя рэшткі і горныя пароды сілура ў валунным матэрыяле Беларусі 
належаць да ўсіх аддзелаў і ярусаў (малюнак 38). Сярод іх дамініруюць каралы (Tabulata, 
Rugosa), страматапараідэі (Stromatoporoidea), марскія лілеі (Crinoidea), брахіяподы (Brachio-
poda), імшанкі (Bryozoa), малюскі (Cephalopoda, Bivalvia, Gastropoda). Знаходкі у пераваж-
най большасці могуць паходзіць з выхадаў Балтыйскага сілура, чым абумоўлена далейшае 
выкарыстанне назваў Балтыйскіх рэгіянальных ярусаў. 

 
 

 
 

Малюнак 38. — Стратыграфічная прымеркаванасць індыка-
тарных выкапнёвых сілура. Балтыйскія рэгіянальныя ярусы: 
G1—2 — юурускі; G3 — райкюласкі; Н — адаверэскі; J1 — яаніскі; 
J2 — яагарахускі; К1 — роотсікюласкі; К2 — паадласкі; К3а —  
       курэсаарэскі; К3b — каўгатумаскі; К4 — охесаарэскі [31] 
 
Figure 38. — Stratigraphic confinement of characteristic Silurian 
fossils. Baltic regional stages: G1—2 — Juuru; G3 — Raikküla; Н — 
Adavere; J1 — Jaani; J2 — Jaagarahu; К1 — Rootsiküla; К2 — 
Paadla; К3а — Kuressaare; К3b — Kaugatuma; К4 — Ohesaare [31]  

Ландаверыйскі аддзел. Індыкатарамі руданскага і аэронскага ярусаў з’яўляюцца ва-
луны і галькі вапнякоў, ракушачнікаў і даламітаў з брахіяподамі Borealis borealis (Eichwald), 
знойдзеныя на большай частцы Беларусі. Пераважаюць знаходкі падвіда Borealis borealis 
borealis (Eichwald) (малюнак 46), характэрнага для рэгіяярусаў G1—3. У некаторых валунах 
барэалісавых ракушачнікаў сустракаюцца страматапораідэі і табуляты Paleofavosites paulus 
Sokolov. Прысутнічаюць пароды з караламі Catenipora approximata Eichwald і іншымі табу-
лятамі. Да G3 аднесены многія знаходкі галінчатых табулят рода Parastriatopora Sokolov 
(малюнак 50), якія, аднак, могуць паходзіць і з больш маладых адкладаў сілура [43]. Да тэ-
лічскага яруса належаць шматлікія знаходкі табулят, у тым ліку прадстаўнікі роду Sinopora 
Sokolov, Catenipora elegans (Fischer-Benzon), Catenipora exilis Eichwald, разнастайныя Favo-
sitida, даламітызаваныя ракушачнікі з брахіяподамі падобнымі да Borealis borealis osloensis 
Mørk (рэгіяярусы Н Эстоніі і «7а» Нарвегіі). 

Венлакскі аддзел. Шэйнвудскі ярус. Большай часткай да J1 належаць алахтонныя тры-
лабіты Encrinurus punctatus (Wahlenberg) (г. Мінск, Лідскі і Камянецкі р-ны) і табуляты,  
у тым ліку Syringolites kunthianus (Lindstroem). Узоры ругоз Schlotheimophyllum patellatum 
(Schlotheim) (малюнак 49) могуць паходзіць з тэлічскага, шэйнвудскага і ніжняй часткі гамер-
скага ярусаў. Да гамерскага яруса аднесены галькі са страматалітамі (Cyanobacteria) [25]. 
Венлакскі ўзрост мае асноўная частка алахтонных табулят Halysites catenularius (L.) (ма-
люнкі 51, 52) і Thecia confluens (Eichwald) (аб’ёмы відаў паводле [44; 45]). 

Лудлаўскі аддзел. Індыкатары адкладаў гарстыйскага яруса — табуляты Laceripora 
cribrosa Eichwald (малюнак 53) — шматлікія ў вапняковых валунах на Беларускай градзе. 
Паводле Д. П. Плакса, на гарстыйскі ўзрост (К2) указвае і комплекс мікрарэшткаў хрыбетных 
(Thelodonti), вылучаны з вапняковай галькі, сабранай аўтарам каля Фаніпаля ў Мінскім раёне. 
Комплекс мікрарэшткаў тэладонтаў Thelodus parvidens (Agassiz), Th. admirabilis Märss, акан-
тодаў Nostolepis striata Pander, Gomphonchus sandelensis Pander, G. volborthi (Rodon), Gompho-
nchoporus hoppei (Gross) і храстковых рыб з галькі ў тым жа раёне дазваляе аднесці матэрыял да 
верхняй часткі лудфардскага яруса ці да ніжняй часткі пржыдальскага аддзела (К3а ці К3b) [23]. 
Лудлаўскі ці пржыдальскі ўзрост маюць алахтонныя ўзоры трылабітаў Pulcherproetus Lütke 
(малюнак 45) з валунных адкладаў паўднёва-заходняй Беларусі (Камянецкі р-н). 

Пржыдальскі аддзел. Пржыдальскі ўзрост маюць знаходкі вапнякоў з брахіяподамі 
Microsphaeridiorhynchus nucula (Sowerby) і мікрагастраподамі (разнавіднасць «бейрыхіевых 
вапнякоў») (малюнкі 40—42). У Эстоніі падобныя пароды прымеркаваны да выхадаў К3b. 
Да пржыдалі могуць належаць узоры вапнякоў з імшанкамі Ptilodictya lanceolata (Goldfuss) 
(малюнкі 47—48). У бліжэйшых да Беларусі выхадах сілура такія пароды найчасцей сустра-
каюцца ў адкладах К3b—К4 Эстоніі. Адметныя пароды-індыкатары — вапнякі з крынаідэямі 
Enallocrinus d’Orbigny і Crotalocrinites Austin et Austin, з папярочнікам сегментаў до 3,5 см,  
у некаторых выпадках цалкам складзеныя крыноіднымі шкілетнымі элементамі (малюнак 39). 
Такія знаходкі сустракаюцца, у прыватнасці, на Мінскім узвышшы. У Эстоніі падобныя ар-
ганізмы характэрны для К3b—К4. Да пржыдальскага аддзела аднесены знаходкі трылабітаў 
Calymene tentaculata (Schlotheim) і Acaste dayiana Richter et Richter з галек у Камянецкім р-не 
(гл. малюнкі 43, 44). 

Геаграфічнае пашырэнне валуннага матэрыялу сілура ў асноўным супадае з акрэс-
леным вышэй для ардовіка (малюнак 37). Усходняя мяжа сілурыйскага валуннага поля, па 
наяўных звестках, можа праходзіць уздоўж усходняй мяжы Беларусі. Знаходкі з ніжніх ад-
дзелаў сустракаюцца часцей і на большай плошчы, чым з верхніх аддзелаў сілура, што абу-
моўлена вужэйшым полем выхадаў карэнных адкладаў Балтыйскага верхняга сілура ў па-
раўнанні з ніжнім. У паўднёвым напрамку поле валуноў і галек сілура заходзіць на тэры-
торыю Украіны, дзе працягваецца далёка на поўдзень уздоўж Дняпра (персанальнае паве-
дамленне канд. геол.-мінер. навук У. Грыцэнкі, Нацыянальны музей прыроды, г. Кіеў). 

Малюнкі 39—53. — Рэшткі арганізмаў сілура: 39 — вапняк з Enallocrinus sp. (Crinoidea), пржы-
далі, Векшыцы, Мінскі р-н; 40—42 — мікраастракоды з «нукулюсавага» (бейрыхіевага) вапняка, К3b 
(?), Пралескі, Маладзечанскі р-н; 43 — Acaste dayiana Richter et Richter (Trilobita), пігідый, К3b (?), 
Праходы, Камянецкі р-н; 44 — Calymene tentaculata (Schlotheim) (Trilobita), пігідый, пржыдалі, 
Праходы, Камянецкі р-н; 45 — Pulcherproetus sp. (Trilobita), пігідый, лудлаў, Праходы, Камянецкі р-н; 
46 — ракушачнік з Borealis borealis borealis (Eichwald) (Brachiopoda), G1—3, Зосіна, Дзяржынскі р-н; 
47—48: Ptilodictya lanceolata (Goldfuss) (Bryozoa): 47 — пржыдалі, галечнік р. Ратамка, Мінскі р-н, 
48 — пржыдалі, Векшыцы, Мінскі р-н; 49 — Schlotheimophyllum patellatum (Schlotheim) (Rugosa), 
верагодна Беларуская града (дакладнае месцазнаходжанне невядома), шэйнвудскі ярус (?); 50 — 
Parastriatopora celebrata Klaamann (Tabulata), ландоверы, Пралескі, Маладзечанскі р-н; 51—52 — 
Halysites catenularius (L.) (Tabulata), венлак, Заслаўе, Мінскі р-н; 53 — Laceripora cribrosa Eichwald 
(Tabulata), К2, Хмелеўка, Мінскі р-н. Маштабныя лінейкі: 5 мм (43—45, 48), 1 cм (39, 46, 47, 49—51, 53);  
        52 — павялічаны фрагмент 51. Даўжыня ўзораў 40 — 1 мм, 41 — 1,7 мм, 42 — 1,4 мм 

 

Figures 39—53. — Silurian fossils: 39 — Limestone with Enallocrinus sp. (Crinoidea), Pridoli, 
Viekshycy in Minsk district; 40—42 — Microostracods from the “Nuculus” (Beyrichia) limestone, К3b 
(?), Pralieski in Maladziechna district; 43 — Acaste dayiana Richter et Richter (Trilobita), pygidium, 
К3b (?), Prakhody in Kamianiec district; 44 — Calymene tentaculata (Schlotheim) (Trilobita), pygidium, 
Pridoli, Prakhody in Kamianiec district; 45 — Pulcherproetus sp. (Trilobita), pygidium, Ludlow, Prakhody 
in Kamianiec district; 46 — Coquina with Borealis borealis borealis (Eichwald) (Brachiopoda), G1—3, 
Zosina in Dziarzhynsk district. 47—48: Ptilodictya lanceolata (Goldfuss) (Bryozoa): 47 — Pridoli, pebble 
from Ratamka river in Minsk district, 48 — Pridoli, Viekshycy in Minsk district; 49 — Schlotheimo-
phyllum patellatum (Schlotheim) (Rugosa), probably Belarusian Ridge (exact locality not known), 
Sheinwoodian (?); 50 — Parastriatopora celebrata Klaamann (Tabulata), Llandovery, Pralieski in 
Maladziechna district; 51—52 — Halysites catenularius (L.) (Tabulata), Wenlock, Zaslauje in Minsk 
district; 53 — Laceripora cribrosa Eichwald (Tabulata), К2, Khmielieuka in Minsk district. Scale bars 
are: 5 mm (43—45, 48), 1 cm (39, 46, 47, 49—51, 53); 52 — enlarged fragment of 51. The length of  
                                the samples 40 — 1 mm, 41 — 1,7 mm, 42 — 1,4 mm 

Заключэнне. У адкладах верхняга кайназоя Беларусі распаўсюджана змешаная асацы-
яцыя алахтонных выкапнёвых рэшткаў арганізмаў, многія з якіх маюць ніжнепалеазойскі 
ўзрост. Сярод іх выяўлены прадстаўнікі розных груп бесхрыбетных, прымітыўныя хорда-
выя і вертэбраты, марскія водарасці і бактэрыі. Значная частка матэрыялу адносіцца да 
сярэдняга і верхняга ардовіка і ўсіх аддзелаў сілура. Кембрыйскія і ніжнеардовіцкія знаход-
кі параўнальна малалікія. 

Алахтонныя (пераадкладзеныя) скамянеласці ніжняга палеазоя паходзяць у асноўным 
з Балтыйскай вобласці (выхады карэнных адкладаў на астравах і ўзбярэжжы Балтыйскага 
мора і ў раёне Балтыйска-Ладажскага глінта). Частка знаходак можа быць вынікам пераносу 
з іншых рэгіёнаў. 

Магчыма, тэрыторыя Беларусі з’яўляецца найбольш усходняй часткай вобласці пашы-
рэння сілурыйскага алахтоннага матэрыялу ў Еўропе. 

